
Andrias Magnussen 
nýggjur aðalskrivari

Kirkjuliga Heimamissiónin 
hevur fingið nýggjan aðal­
skrivara, og nýggi skrivar­
in er Andrias Magnussen, 
ættaður av Nesi. Hann 
byrjaði í starvinum hós­
dagin hin 16. august. 

Andrias Magnussen, 

sum eisini er aðalskrivari 
hjá Føroysku Sjómans­
missiónini, tekur við sum 
aðalskrivari í Kirkjuligu 
Heimamissiónini eftir Øss­
ur Kjølbro, sum hevur røkt 
hetta starv í stívliga 10 ár.

vilmund@sosialurin.fo

Jónvør nýggjur 
aðalskrivari í MEGD

Jónvør Christiansen er 
nýggjur aðalskrivari í 
MEGD, og hon tekur við 
starvinum hin 1. sept­
ember. Hon kemur úr 
einum starvi sum dygd­
armennari í Heilsu- og 
Umsorganartænastuni 
hjá Tórshavnar komm­
unu, er útbúgvin sjúkra­
røktarfrøðingur og hevur 
drúgvar royndir, bæði sum 
leiðari og verkætlanarleið­
ari. 

Seinastu árini hevur 

Jónvør Christiansen eisini 
eftirútbúgvið seg. 

Í virkna arbeiðs-og 
lestrarlívi sínum hevur 
hon vunnið sær breiðan 
fakførleika og praktiskar 
royndir á viðkomandi økj­
um og hevur eisini royndir 
at seta fyriskipanir í verki. 

Jónvør Christiansen 
tekur við starvinum sum 
aðalskrivari í MEGD eftir 
Ásu Olsen.

vilmund@sosialurin.fo

Jónleyg aftur 
kommunustjóri
Jónleyg Jespersen Bech 
hevur tikið við aftur sum 
kommunustjóri í Tvør­
oyrar kommunu, eftir at 
hon síðan hin 1. august í 
2016 hevur verið í farloyvi 
í samband við víðari lestur 
í Danmark. 

Hesi seinastu tvey 
árini hevur Henrik Weihe 
Joensen røkt starvið sum 
kommunustjóri og sum 
avloysari fyri stjóran í 
farloyvi.

Jónleyg Jespersen 
Bech er 40 ára gomul og er 
útbúgvin MSc í mentan­

arsosiologi, sum tað verð­
ur rópt. Hon hevur 16 ára 
starvsroyndir í kommun­
alari umsiting, harav átta 
ár sum kommunustjóri.

vilmund@sosialurin.fo

Andrias Magnussen (høgru megin) 
tekur við eftir Øssur Kjølbro. 
TJ-myndir

Tóra við Keldu, forkvinna og Jónvør 
Christiansen, nýggjur aðalskrivari í MEGD

Jónleyg Jespersen Bech 
hevur nú tikið við aftur 
sum kommunustjóri í 
Tvøroyrar kommunu

Havstovan skal 
hava nýggjan 
fuglafrøðing

- Vilt tú vita, hvat er undir vatnskorpuni, kanst tú hyggja upp í 
fuglabjørgini. Heilt so einfalt er tað kanska ikki, men tað er eingin ivi um, 
at neyvur samanhangur kann vera millum støðuna hjá fiski og sjófugli, 
sigur Eilif Gaard, stjóri á Havstovuni, sum leitar eftir fuglafrøðingi, nú 
Bergur Olsen gevst vegna aldur

Vilmund Jacobsen

Havstovan skal hava nýggj­
an fuglafrøðing, nú Bergur 
Olsen, sum hevur røkt hetta 
starv í næstan eitt manna­
minni, fer frá vegna aldur. 

Bergur Olsen fyllir sjeyti 
ár í komandi mánaði, og nú 
lýsir Havstovan eftir nýggj­
um fólki at bera stafett­
ina sum fuglafrøðingur og 
granskari víðari.

- Tað er eitt lítið tal av 
fuglafrøðingum í Føroyum, 
sum kunnu lyfta arvin eftir 
Berg Olsen. Fyri at arbeiða 
sum fuglafrøðingur, er tað 
ein avgjørdur fyrimunur at 
kenna føroysku náttúruna, 
og tað er hóast alt onkur 
fuglafrøðingur í Føroyum 
við neyðugum kunnleika, 
sigur stjórin.

Partur av vistfrøði
Eilif Gaard, stjóri á Havstov­
uni, vísir á, at fuglafrøðing­
urin á Havstovuni arbeiðir 
burtur av við sjófugli, og 
heiðafuglur er ikki fevndur 
at arbeiðsøkinum.

- Sjófuglur livir av somu 
føði sum fiskur, og føðin hjá 
sjófugli er soleiðis ein týð­
andi partur av vistfrøðini, 

sum eisini hevur týdning 
fyri fiskastovnarnar.

Stjórin sigur, at fugla­
kanningarstøðin hjá Hav­
stovuni gjøgnum mong ár 
hevur havt eina serstaka 
játtan á fíggjarlógini, og 
hetta fegnast hann um, tí 
støðan hjá sjófugli avspeglar 
tað, sum er í havinum – og 
øvut.

- Vilt tú vita, hvat er undir 
vatnskorpuni, kanst tú 
hyggja upp í fuglabjørgini. 
Heilt so einfalt er tað kanska 
ikki, men tað er eingin ivi 
um, at neyvur samanhangur 
kann vera millum støðuna 
hjá fiski og sjófugli, sigur 
Eilif Gaard.

Sjófuglameingið
Arbeiðið hjá fuglafrøðing­
inum á Havstovuni fevnir 
um at standa fyri fugla­
kanningarstøðini - at gera 
kanningar av sjófuglameing­
inum í Føroyum og at kanna 
sambandið millum sjófugl og 
vistskipanir í havinum.

- Arbeiðið fevnir um telj­
ingar og eftirlitskanning­
ar av sjófugli í Føroyum, at 
gera stovnsmetingar av sjó­
fugli í Føroyum, kanna føði 
og atferð hjá sjófugli, verða 

við í føroyskum og altjóða 
vísindaligum verkætlanum 
– og at upplýsa um gransk­
ingarúrslit og ráðgeva al­
menningi og myndugleikum. 

Eilif Gaard sigur, at um­
søkjarar skulu hava lívfrøði­
liga útbúgving frá hægri 
lærustovni, góðan kunnleika 
til sjófugl og føroyska hav­
vistfrøði og góð evnir at sam­

starva.
Sambært lýsingini skulu 

umsóknir verða Havstov­
uni í hendi í seinasta lagi 5. 
september í ár, og umsókn­
ir við avritum av prógvum, 
CV og viðkomandi skjølum 
skulu sendast til Havstov­
una.

Ein av uppgávunum hjá fuglafrøðinginum á Havstovuni er kanna sambandið millum sjófugl og vistskipanir í havinum

Bergur Olsen hevur starvast sum fuglafrøðingur 
á Havsstovuni eitt heilt arbeiðslív


